
Kundalini Stotram 2 Kandavasini Stotram

కుణ్డలినీస్తోత్రమ్   ౨ కన్దవాసినీస్తోత్రమ్ 

శ్రీఆనన్దభైరవీ    ఉవాచ
అథ కాన్త ప్రవక్ష్యామి  శ‍ృణుష్వ మమ తత్త్వతః ।
శక్తిః  కుణ్డలినీ  దేవీ సర్వభేదనభేదినీ ॥ ౩౨-౧॥
కలికల్మషహన్త్రీ చ జగతాం మోక్షదాయినీ ।
తస్యాః స్తోత్రం  తథా ధ్యానం న్యాసం మన్త్రం  శ‍ృణు ప్రభో  ॥ ౩౨-౨॥
యస్య విజ్ఞానమాత్రేణ   మూలపద్మే మనోలయః ।
చైతన్యానన్దనిరతో   భవేత్ కుణ్డలిసఙ్గమాత్   ॥ ౩౨-౩॥
ఆకాశగామినీం సిద్ధిం  దదాతి కుణ్డలీ  భృశమ్ ।
అమృతానన్దరూపాభ్యాం  కరోషి పాలనం నృణామ్ ॥ ౩౨-౪॥
కుణ్డలినీ -ధ్యానమ్ ।
శ్వాసోచ్ఛ్వాసకలాభ్యాం చ శరీరం త్రిగుణాత్మకమ్  ।
పఞ్చభూతావృతా నిత్యం పఞ్చానిలా భవేద్ ధ్రువమ్  ॥ ౩౨-౫॥
కోటిసూర్యప్రతీకాశాం  నిరాలమ్బాం విభావయేత్ ।
సర్వస్థితాం  జ్ఞానరూపాం  శ్వాసోచ్ఛ్వాసనివాసినీమ్ ॥ ౩౨-౬॥
స్వయమ్భూకుసుమోత్పన్నాం ధ్యానజ్ఞానప్రకాశినీమ్   ।
మోక్షదాం శక్తిదాం నిత్యాం నిత్యజ్ఞానస్వరూపిణీమ్  ॥ ౩౨-౭॥
లోలాం లీలాధరాం సర్వాం శుద్ధజ్ఞానప్రకాశినీమ్    ।
కోటికాలానలసమాం విద్యుత్కోటిమహౌజసామ్ ॥ ౩౨-౮॥
తేజసా వ్యాప్తకిరణాం మూలాదూర్ధ్వప్రకాశినీమ్   ।
అష్టలోకప్రకాశాఢ్యాం   ఫుల్లేన్దీవరలోచనామ్   ॥ ౩౨-౯॥
సర్వముఖీం సర్వహస్తాం సర్వపాదామ్బుజస్థితామ్  ।
మూలాదిబ్రహ్మరన్ధ్రాన్తస్థానలోకప్రకాశినీమ్      ॥ ౩౨-౧౦॥
త్రిభాషాం  సర్వభక్షాం చ శ్వాసనిర్గమపాలినీమ్  ।

లలితాం సున్దరీం  నీలాం కుణ్డలీం  కుణ్డలాకృతిమ్  ॥ ౩౨-౧౧॥
అభూమణ్డలబాహ్యస్థాం   బాహ్యజ్ఞానప్రకాశినీమ్   ।
నాగినీం నాగభూషాఢ్యాం భయానకకలేవరామ్ ॥ ౩౨-౧౨॥
యోగిజ్ఞేయాం  శుద్ధరూపాం  విరలామూర్ధ్వగామినీమ్  ।
ఏవం ధ్యాత్వా మూలపద్మే కుణ్డలీం  పరదేవతామ్ ॥ ౩౨-౧౩॥
భావసిద్ధిర్భవేత్  క్షిప్రం  కుణ్డలీభావనాదిహ  ।
తతో మానసజాపం హి మానసం హోమతర్పణమ్ ॥ ౩౨-౧౪॥
అభిషేకం ముదా కృత్వా ప్రాతః  కాలే పునః పునః
ప్రాణాయామం  తతః కృత్వా స్తోత్రం  చ కవచం పఠేత్ ॥ ౩౨-౧౫॥
ఏతత్స్తోత్రస్య   పాఠేన స్వయం సిద్ధాన్తవిద్భవేత్   ।
కుణ్డలీ  సుకృపా తస్య మాసాద్భవతి నిశ్చితమ్ ॥ ౩౨-౧౬॥
నిద్రాదోషాదిక్ం  త్యక్త్వా ప్రకాశ్యాహం  శరీరకే ।
అహం దాత్రీ సుయోగానామధిపాహం జగత్త్రయే  ॥ ౩౨-౧౭॥
అహం కర్మ అహం ధర్మః అహం దేవీ చ కుణ్డలీ  ।
యోజానాతి మహావీర కుణ్డలీరూపసేవనాత్  ॥ ౩౨-౧౮॥
ఇతి తం పాత్రకం  కర్తుమవతీర్ణాస్మి  సర్వదా ।
అత ఏవ పరం మన్త్రం  కుణ్డలిన్యాః  స్తవం  శుభమ్ ॥ ౩౨-౧౯॥
ప్రపఠేత్  సర్వదా దేహే యది వశ్యా న కుణ్డలీ  ।
తావత్ కాలం జపం కుర్యాద్యావత్ సిద్ధిర్న  జాయతే ॥ ౩౨-౨౦॥
కుణ్డలినీస్తోత్రమ్   –

ఆధారే పరదేవతా భవనతాధోకుణ్డలీ  దేవతా ।
దేవానామధిదేవతా త్రిజగతామానన్దపుఞ్జస్థితా     ॥ ౩౨-౨౧॥
మూలాధారనివాసినీ త్రిరమణీ యా జ్ఞానినీ  మాలినీ ।
సా మే మాతృమనుస్థితా  కులపథానన్దైకబీజాననా  ॥ ౩౨-౨౨॥
సర్వాఙ్గస్థితికారిణీ   సురగణానన్దైకచిన్హా  శివా ।
వీరేన్ద్రా  నవకామినీ వచనదా శ్రీమానదా  జ్ఞానదా  ॥ ౩౨-౨౩॥
సానన్దా ఘననన్దినీ  ఘనగణా ఛిన్నా భవాయోగినీ ।

ధీరా ధైర్యవతీ  సమాప్తవిషయా శ్రీమఙ్గలీ   కుణ్డలీ  ॥ ౩౨-౨౪॥
సర్వాకారనివాసినీ జయధరాధారాధరస్థాగయా  ।
గీతా గోధనవర్ద్ధినీ  గురుమయీ జ్ఞానప్రియా   గోధనా ॥ ౩౨-౨౫॥
గార్హాగ్నిస్థితి   చన్ద్రికా  సులతికా జాడ్యాపహా రాగదా ।
దారా గోధనకారిణీ మృగమనా బ్రహ్మాణ్డమార్గోజ్జ్వలా     ॥ ౩౨-౨౬॥
మాతామానసగోచరా హరిచరా సింహాసనకారణా ।
యామాదాసగణేశ్వరీ గుణవతీ ఛాయాపథస్థాయినీ  ॥ ౩౨-౨౭॥
నిద్రా క్షుబ్ధజనపిరయా  వరతృషా భాషావిశేషస్థితా  ।
స్థిత్యన్తప్రలయాపహా    నరశిరోమాలాధరా కుణ్డలీ  ॥ ౩౨-౨౮॥
గాఙ్గేశీ  యమునేశ్వరీ గురుతరీ గోదావరీ భాస్కరీ ।
భక్తార్తిక్షయకారిణీ  సమశివం యద్యేకభావాన్వితా ॥ ౩౨-౨౯॥
త్వం శీఘ్రం  కురు కౌలికే మమ శిరోరన్ధ్రం  తదబ్జం  ముదా ।
తత్పత్రస్థితదైవతం    కులవతీ మాతృస్థలం  పాహికమ్ ॥ ౩౨-౩౦॥
భాలోర్ద్ధ్వే  ధవలా కలారసకలా కాలాగ్నిజాలోజ్జ్వలా  ।
ఫేరుప్రాణనికేతనే  గురుతరా గుర్వ్వీ సుగుర్వ్వీ సురా ॥ ౩౨-౩౧॥
హాలోల్లాససమోదయా యతినయామాయా జగత్తారిణీ ।
నిద్రామైథుననాశినీ   మమ హరా మోహాపహా పాతుకమ్ ॥ ౩౨-౩౨॥
భాలం నీలతనుస్థితా  మతిమతామర్థప్రియా   మైథిలీ  ।
భాలానన్దకరా  మహాప్రియజనా  పద్మాననా కోమలా ॥ ౩౨-౩౩॥
నానారఙ్గసుపీఠదేశవసనా  సిద్ధాసనా  ఘోషణా ।
త్రాణస్థావరరూపిణీ   కలిహనీ శ్రీకుణ్డలీ   పాతుకమ్ ॥ ౩౨-౩౪॥
భ్రూమధ్యం  బగలాముఖీ శశిముఖీ విద్యాముఖీ సమ్ముఖీ ।
నాగాఖ్యా నగవాహినీ మహిషహా పఞ్చాననస్థాయినీ  ॥ ౩౨-౩౫॥
పారావార విహారహేతుసఫరీ సేతుప్రకారా  పరా ।
కాశీవాసినమీశ్వరం ప్రతిదినం  శ్రీకుణ్డలీ   పాతుకమ్ ॥ ౩౨-౩౬॥
యాకుణ్డోద్భవసారపాననిరతా  మోహాదిదోషాపహా ।
సా నేత్రత్రయమమ్బికా   సువలికా శ్రీకాలికా  కౌలికా ॥ ౩౨-౩౭॥

కాకస్థా ద్వికచఞ్చుపారణకరీ సంజ్ఞాకరీ  సున్దరీ  ।
మే పాతు ప్రియయా  తయా విశదయా సచ్ఛాయయాఛాదితా ॥ ౩౨-౩౮॥
శ్రీకుణ్డే  రణచణ్డికా  సురతికా కఙ్కాలికా బాలికా ।
సాకాశా పరివర్జితా  సుగతికా జ్ఞానోర్మికా  చోత్సుకా ॥ ౩౨-౩౯॥
సౌకాసూక్ష్మసుఖప్రియా  గుణనికా దీక్షా చ సూక్ష్మాఖ్యకా ।
మామన్ద్యం  మమ కన్దవాసిని  శివే సన్త్రాహి  సన్త్రాహికమ్  ॥ ౩౨-౪౦॥
ఏతత్స్తోత్రం   పఠిత్వా త్రిభువనపవనం  పావనం లౌకికానామ్ ।
రాజా స్యాత్ కిల్బిషాగ్నిః క్రతుపతిరిహ  యః క్షేమదంయోగినాం వా ॥ ౩౨-౪౧॥
సర్వేశః సర్వకర్తా భవతి నిజగృహేయోగయోగాఙ్గవక్తా  ।
శాక్తః శైవః  స ఏకః పరమపురుషగో నిర్మలాత్మా మహాత్మా ॥ ౩౨-౪౨॥
ప్రణవేన  పుటితం కృత్వా యః స్తౌతి నియతః శుచిః ।
స భవేత్ కుణ్డలీపుత్రో  భూతలే నాత్ర సంశయః ॥ ౩౨-౪౩॥
ఇతి శ్రీరుద్రయామలే   ఉత్తరతన్త్రే మహాతన్త్రోద్దీపనే   మూలచక్రసారసఙ్కేతే
భైరవభైరవీసంవాదే   కన్దవాసినీస్తోత్రం   నామ ద్వాత్రింశః  పటలః ॥ ౩౨॥

The numbers correspond to paTala and verse numbers from

Rudrayamala uttaratantra.

